11 сыныптарға арналған мәтіндер.

Қонақты күту де – үлкен өнер

Мейрамханадағы қонаққа қызмет көрсетудің не қиындығы бар деп ойлайсың — тапсырысты қабылдадың, орындадың. Бірақ іс жүзінде, қонақтарды қабылдау — бұл көпқырлы күрделі міндет, оған үйрену қажет. ЕҚЫҰ Саммиті қатысушыларының келуі — бұл кемшіліктерді жойып, жаңа халықаралық деңгейдегі сервиске шығуға тамаша мүмкіндік. Астана қаласының Кәсіпкерлік және өнеркәсіп басқармасы мен «Елордалық туризм ассоциациясы» ЗТБ бірлесіп 37 мейрамхана әкімшілеріне 17 қараша күні «Кишлак» мейрамханасында елорда меймандарын қарсы алу дайындығын жүргізді.

— ЕҚЫҰ Саммитін өткізу — бұл Қазақстанның халықаралық беделін тану, еліміздің әлемдік аренада танымалдығын арттыру алаңы болып табылады, — деп атап өтті Астана қаласының Кәсіпкерлік және өнеркәсіп басқармасы бастығының міндетін атқарушы Рысгүл Қауғабаева. — Қызмет көрсету сапасы мен сервиске қарап, жалпы Қазақстан туралы пікір қалыптасады, сондықтан еліміздің инвестициялық тартымдылығы мейрамхана қызметкерлері біздің қонақтарға қалай қызмет көрсететініне байланысты.

«Модельдеу» деп атауға да болатын бұл дайындық шарасында кәсіби оқытушы-жаттықтырушы мейрамхана қонақтарына тиімді әрі мәдениетті қызмет көрсетудің ерекшеліктерін көрсетті. Бұл қонақтарды қарсы алу, қабылдау, үстелге дейін ертіп апару, мәзірді ұсыну, мейман назарын аудара білу және басқа да көптеген маңызды сәттер.

Мейрамхана қызметкерлерінің, соның ішінде даяшының жұмысы бір қарағанда жеңіл көрінгенімен, шын мәнінде олай емес. Әр даяшы ұсынылатын тағамдар тізімін, мейрамхананың шарап картасын білуі қажет, шетелдік қонақтарды қазақтың ұлттық тағамдарымен қызықтыра алуы, тапсырыс кезінде көмек көрсете білуі және мейманмен кез-келген тақырыпта әңгіме құрай алуы керек. Айтпақшы, ЕҚЫҰ Саммитін өткізуге дайындық барысында Елордалық туризм ассоциациясы 17 қарашаға дейін, ағылшын тілін үйрететін қысқы мерзімді курстарда 127 адамды, қызметкерлердің біліктілігін арттыру курстарында — 83 адамды оқытып шығарған. Сондықтан аударма бойынша еш қиындық туындамауы тиіс.

Қазақтың салты бойынша шығарып салар кезде қонақтарға тәтті тағамдар мен кішкентай кәдесыйлар түрінде сарқыт беріліп отырады. Бұл дәстүрді-де оқытушы-жаттықтырушы түсінікті етіп көрсетіп берді.
Қазақстанның оқу орындары.
Оқу-ағарту жүйесi. Қазақстан жерiнде, әсiресе, оның отырықшы аудандарында орта ғ-лардың ерте кезеңiнде-ақ (7 — 8 ғ.) көптеген мектептер (мұсылманша бастауыш оқу орны) мен медреселер, дiни бiлiм беретiн ортадан жоғары оқу орындары жұмыс iстей бастаған. Ертедегi Исфиджаб, Тараз, Сайрам, Түркiстан, Отырар, т.б. қ-лардағы медреселер саны 84-ке жеткен. Оларда 5 мыңға жуық шәкiрт бiлiм алған. Ауылдық мектептер кең-байтақ өлкенiң түкпiр-түкпiрiне орналасқан. онда молдалар (татар, башқұрт, т.б.) ұстаздық еткен. Оқыту ақысы халықтан жиналды. Балалар қыс, күз айларында ғана (жылына 4, не 6 ай) оқыған. Оқу мерзiмi 4 жыл, оқуға жетi жастан бастап қабылданған, кейбiр ауылдық жерде 7 — 9 жастағы балалар бiрге оқи берген. Оқу ақысы заттай төленген, жыл аяғында емтихан тапсыру, мектеп бiтiргенi үшiн балаға ресми куәлiк беру тәртiбi сақталмаған.
1991 ж. жаңа үлгiдегi мектептер мен арнаулы орта бiлiм беретiн оқу орындары: лицей, гимназия, кәсiптiк-тех. мектептер, колледждер өмiрге келдi. 2003 ж. республикада — 108 гимназия, 63 лицей, 289 лицейлiк және гимназиялық сыныптары бар мектептер, дарынды балаларға арналған 30 мектеп жұмыс iстедi. Сондай-ақ, 312 кәсiптiк-тех. мектепте 89 мыңнан астам оқушы, 382 колледжде 207 мыңнан астам студент оқыды. 1995 ж. Қазақстанда жаңа Конституция қабылданып, онда жалпыға бiрдей мiндеттi әрi тегiн орта бiлiм беру бағыты жарияланды. ҚР “Бiлiм беру туралы” жаңа Заңында да (1999 ж. 7 маусымда қабылданған) бұрынғыдай жалпы бiлiм беретiн мектептiң бастауыш (1 — 4-сыныптар), негiзгi (5 — 9-сыныптар) және жоғары (10 — 12-сыныптар) деп аталатын үш сатысы бекiтiлдi. Орта (толық) бiлiм алудың түрлi жолдары айқындалды. Орта бiлiм жалпы бiлiм беретiн (күндiзгi, кешкi) және кәсiптiк мектептер (лицейлер) мен колледждерде берiлетiн болды. Мұнда оқушы кәсiби мамандық алумен қатар оқуын мектеп бағдарламасы бойынша аяқтайды. “Бiлiм беру туралы” Заңға сәйкес бұрынғы нормативтiк құқықтық негiз жаңартылып, мемл. “Бiлiм” бағдарламасы жасалуда. Бұл бағдарлама бiлiм беру жүйесiн реформалауды қазiргi экон., әлеум. және саяси жағдайға сәйкестендiредi. 

1990 — 99 ж. ҚР бiлiм саласына қатысты оннан астам мемл. бағдарламалар қабылданды. Олар: “Дарын” мемлекеттiк бағдарламасы. Дарынды балалардың шығарм. дамуын қолдау мақсатын көздейдi. Осы бағдарлама шеңберiнде 1997 ж. республиканың сегiз облысында дарынды балалар үшiн арнаулы мектептер мен мектеп-интернаттары бар респ. “Дарын” ғыл.-практик. орт. құрылды. 1996 жылдың соңында шет елдерде тұратын отандастарды қолдау мемлекеттiк бағдарламасы қабылданды. Оның шеңберiне тарихи отанына оралған оралмандарды оқыту мен қайта оқыту кiредi. 1997 ж. Орта бiлiм жүйесiн ақпараттандырудың мемлекеттiк бағдарламасы қабылданды. Оның мақсаты — республика мектептерiн мультимедиялық компьютерлiк сыныптармен қамтамасыз ету, компьютерлiк оқу бағдарламаларын, электрондық оқулықтар жасау, бiлiм берудi басқару жүйесiн ақпараттандыру. “Жалпы бiлiм беретiн мектептер үшiн оқулықтар мен оқу-әдiстемелiк кешендердi дайындау және басып шығару туралы” кешендi бағдарлама жалпы бiлiм беретiн мектептер үшiн жаңа үлгiдегi оқулықтар мен оқу-әдiстемелiк құралдар жасауды мақсат етедi. Тiлдердi қолдану мен дамытудың мемлекеттiк бағдарламасы тiлдердi оқытудың түпнұсқа бағдарламалары мен жаңа технологиясын дайындауды, қазақ тiлiн оқытуды тиiмдi жүргiзуге байланысты оқулықтар, аудиокөру, компьютерлiк бағдарламалар шығаруды көздейдi. Экологиялық бiлiм беру бағдарламасы респ. бiлiм беру және басқа құрылымдарында үздiксiз экол. бiлiм берудi дамыту мен үйлестiрудi мақсат еткен. ҚР-да 1998 — 2000 ж. кәмелетке толмағандар арасында құқық бұзушылықтың алдын алу жөнiндегi кешендi бағдарлама, т.б. бағдарламалар бар. 

1919 — 20 ж. Орынборда, Ордада, Семейде ағарту ин-ттары, 1920 ж. қарашада Түркiстан мемл. ун-тi (кейiннен Орта Азия ун-тi) ашылды. Бұл ун-т Орта Азия мен Қазақстан үшiн кадр даярлаудың негiзгi орталығына айналды. Оның жанында қазақ жастарын оқытатын арнаулы бөлiмдер болды. 1920 ж. Ордада, Бөкей халық ағарту iсi бөлiмшесiнде Бөкей ағарту ин-ты ашылды. 1921 ж. Орынборда (кейiн Қызылордаға көшiрiлдi) және Верныйда Қазақ халық ағарту ин-ттары ашылды. Бұл жылдары Ресей мен Өзбекстанның жоғары оқу орындарындағы қазақстандық студенттер саны жыл сайын өсiп отырды. 1926 ж. 2 шiлдеде Ташкенттегi Қазақ ағарту ин-ты пед. ин-т деп аталды. 

Қазақстандағы алғашқы жоғары оқу орны — Қазақ пед. ин-ты 1928 ж. Алматы қаласында ашылды. Бұдан кейiн Алматыда 1929 ж. Алматы малдәрiгерлiк ин-ты, 1930 ж. Қазақ а. ш. ин-ты, 1931 ж. Қазақ мед. ин-ты, 1932 ж. Орал пед. ин-ты ашылды. 1932 ж. республиканың 6 жоғары оқу орынында 2 мың студент оқыды, олардың 40,5%-ы қазақ жастары едi. 1934 ж. Қазақ мемл. ун-тi және Тау-кен-металлургия ин-ты ашылды. 1941 ж. республиканың халық ш-нда жұмыс iстейтiн кәсiби мамандардың (52,3 мың адам) жоғары бiлiмдiсi 16,8 мың адам, яғни 32,2% болды. 1940/41 оқу жылы республиканың 20 оқу орнында 10419 студент оқыды. 1950 — 60 ж. Ақтөбе, Ақтау, Тараз, Қостанай, Көкшетау, Өскемен, Павлодар, Петропавл, Ақмола (қазiргi Астана) қ-ларында педагогика, Орал мен Ақмолада а. ш., Ақтөбе, Қарағанды, Семей, Ақмолада медицина ин-ттары, Алматыда — Алматы халық ш. ин-ты (қазiргi Қазақ экономика ун-тi), Қарағандыда политех. және кооп., Павлодарда индустр., Өскеменде құрылыс-жол, Ақмолада инж.жол-құрылыс, Таразда гидромелиоративтiк-құрылыс және технол. ин-ттар ашылды. 1972 ж. Қарағанды мемл. ун-тi, Арқалық, Талдықорған пед. ин-ттары ашылды. 1986/87 оқу жылында Қазақстанның 55 жоғары оқу орынында 274 мың студент оқыды. 2000/2001 оқу жылында елдегi 47 мемл. жоғары оқу орыдарындағы студенттер саны 267 447 болды. 

Жоғары деңгейдегi мамандар даярлау, бiлiм беру, ғылым мен мәдениеттi дамытуда үлкен жұмыстар атқарып отырған сегiз мемл. жоғары оқу орнына 2001 ж. 5 шiлдеде ҚР Президентiнiң Жарлығымен ерекше мәртебе берiлдi. Олар: Әл-Фараби атынд. Қазақ ұлттық ун-тi; Л.Н.Гумилев атынд. Еуразия ұлттық ун-тi; Қазақ ұлттық агр. ун-тi; Қ.И. Сәтбаев атынд. Қазақ ұлттық тех. ун-тi; С.Ж. Аспандияров атынд. Қазақ ұлттық мед. ун-тi; Т.Қ. Жүргенов атынд. Қазақ ұлттық өнер академиясы; Құрманғазы атынд. Қазақ ұлттық консерваториясы; Қазақ ұлттық музыка академиясы. 

Бұлармен қатар республикада 35 мемл. жоғары оқу орны бар. Олар: Ақмола мемл. мед. академиясы, Ақмола агр. ун-тi, Ақтау мемл. ун-тi, Ақтөбе мемл. ун-тi, Алматы технол. ун-тi, Атырау мұнай және газ ин-ты, Атырау ун-тi, Арқалық мемл. пед. ин-ты, Шығ. Қазақстан мемл. ун-тi, Шығ. Қазақстан мемл. тех. ун-тi, Жезқазған ун-тi, Жетiсу мемл. ун-тi, Бат. Қазақстан мемл. мед. академиясы, Бат. Қазақстан мемл. ун-тi, Қазақ көлiк және коммуникация академиясы, Қазақ мемл. спорт және туризм академиясы, Қазақ мемл. заң академиясы, Қазақ мемл. қыздар пед. ин-ты, Қазақ халықар. қатынастар және әлем тiлдерi ун-тi, Қарағанды мемл. мед. академиясы, Қарағанды мемл. тех. ун-тi, Қарағанды мемл. ун-тi, Қарағанды металлургия ин-ты, Көкшетау мемл. ун-тi, Қостанай мемл. ун-тi, Қызылорда мемл. ун-тi, Халықар. қазақ-түрiк ун-тi, Павлодар мемл. ун-тi, Рудный индустр иялық ин-ты, Солт. Қазақстан мемл. ун-тi, Семей мемл. медицина академиясы, Семей мемл. ун-тi, Тараз мемл. ун-тi, Оңт. Қазақстан мемл. мед. академиясы, Оңт. Қазақстан мемл. ун-тi. ҚР Қорғаныс мин-нiң әскери оқу орындары Қазақстанның Қарулы Күштерi үшiн командалық, инж.-тех. және арнаулы мамандықтар бойынша кадрлар даярлау және олардың бiлiктiлiгiн арттыру мақсатын көздейдi. 

Қазақстан Республикасы әскери оқу орындарына: ҚР Қарулы Күштерiнiң Әскери академиясы, Ақтөбе жоғары әскери авиац. уч-щесi, Азаматтық авиация академиясы жанындағы әскери ф-т, ҚР Қорғаныс мин-нiң кадет корпусы, “Жас ұлан” респ. мектебi, жоғары оқу орындары жанындағы әскери кафедралардағы офицерлер құрамын даярлау және қайта даярлау курстары жатады. Алғашқы мемл. емес жоғары оқу орындары Қазақстанның тәуелсiздiгi жарияланғаннан кейiн ғана пайда болды. 

Өзiнiң он жылдық дамуы барысында жоғары кәсiби бiлiм берудiң мемл. емес секторы жалпы бiлiм беру жүйесiнде елеулi рөл атқара бастады. 2001 жылдың басында елде жоғары кәсiби бiлiмдi мамандар даярлауға мемл. лицензия алған 121 мемл. емес жоғары оқу орны болды. 

Қазақтың ұлттық тағамдары

Қазақ ақты қойдан, ешкіден, сиырдан, биеден, түйеден алады. Күніне қой мен ешкіні бір, түйені үш-төрт, сиырды екі, биені алты-жеті рет сауады. Осы сүттен ондаған тағам түрлері жасалынады. Енді солардың бір сыпырасына тоқталып өтейік.
Уыз — мал төлдегенде, әсіресе сиыр бұзаулағанда қазақ уызға бір кенеледі. Алғашқы күнгі қара уыз желім сықылды қою келеді де, бұған сүт қоспай пісіру қиын. Және де төл қатып қалмау үшін енесін қақтап саумайды. Әсілінде қара уызға тоймаған төл оңбайды. Сондықтан тамаққа пайдаланатын уызды төлі тойынған соң, бірер күн өткеннен кейін сауған жөн. Онда да төлінен артқанын.
Бірінші уызды тағам ретінде пісіріп, қою күйінде ішеді. Бұл үшін: оттағы уызды қол үзбей сапырып отырып, қоюлана бергенде отты өшіру керек. Әйтпесе іріп кетеді. Отты өшірген соң біраз сапырып барып, қанжылым, не шымшым күйінде ішкен жақсы.
Екінші, бүйенге құйып пісіру. Ол үшін уызды бүйенге құйып, қайнап жатқан судың ішіне салып ұстайды. Пісті-ау деген кезде алып суытады. Уызды суыған соң кертіп жесе аса жақсы. Етке қосып жесе тіпті тамаша.
Үшінші, бүйен табылмағанда ыдысқа құйып қайнатса да уыз бауырдай болып піседі. Көршілерге мұнан кесіп жіберуге де болады. Көтен асқанда осы уыз міндетті түрде қосылады. Көтен бие құлындағанда асылып, ол кезде уыз болмай қалса, ол өз алдына.
Қазақта ақты сыйлау, оны төгіп-шашпау, көштің алдынан ақ алып шығу, ақтың жуындысын баспау ежелден бергі салт. Осы ақтың алды уыз болғандықтан мұны тіпті құрметтеп ішеді, жейді.
Сүт — сүтті қазақ пісіріп ішеді. Шайға қосады. Жалпы алғанда сүт қазақтың көп пайдаланатын тағамы. Сүтті ертеректе көбінесе қосақтап сауып қойдан алатын. Сиыр сауу бұрын да болған, кейін етек алды. Қазір мүлдем сиырға ауысты десе де болады.
Қазіргі шопандар қойдан қозыны бөлерде ғана бір-екі күн сауады. Бүйтпесе тоң желін болып кетеді. Қой мен ешкіні сауып, оның ағынан түрлі жеңсік те жеңіл тағамдар жасау қазақ әдетінен қалып барады.
Ертеректе егде адамдардың жатарда бір аяқ қой сүтін ұмытпай ішетінін көруші едік. Енді ойласақ қой сүті әрі мәйекті, әрі әлді болады екен. Сиыр сүтін қазақ енесі жарытпаған төлге де пайдаланады. Балаларына да көп береді. Сүтті уланған денедегі уды тарату үшін де пайдаланады.
Қаймақ — сүттен ең алдымен жасалатын тамақ — қаймақ. Өйткені, сүтті пісірмей пайдалану аз. Пісірген соң қаймақ түседі. Қаймақты сүтке езіп шайға қосады. Қаймақ шайнаманы көп жегізетін, өзі тәтті, өзі сирек кездесетін тамақ. Күз кезінде сүттен қаймақ тым қалың түседі де, мұны сүтінен арылтып бірінің үстіне бірін қабаттай берсе тіпті тәтті болады. Былай жегенге, араластырып жегенге бұл сары майдан да жағымды.
Қазақ мұны әбден кептіріп алыстағы балаларына жіберіп жатады. Өзінің ең жақсы ыдысы дүңгіршекпен жіберсе тіпті жақсы, көпке дейін бұзылмайды. Күн суық болса ашымайды да. Қаймақты қазақта балалар, күтімдегі үлкендер көп жейді.
Сары май — сүттен дайындалатын тамақтың ең күштісінің бірі — сары май. Бұны жасаудың әдістері төмендегідей: бірі, сүтті сауып алғаннан кейін тегенеге құйып тегіс жерге — қозғалмайтын араға қойып бетіне түскен кілегейді бір ыдысқа жия береді де, көбейген соң шайқайды. Күн ыстық болып май тез бөлінбесе кілегейді тегенесімен суық суға құйып шайқау керек. Бұл — сабасы жоқ үйдің, не сүті аз үйдің әдісі. Бірі, сүтті алдымен айран ғып ұйытып, онан соң сабада пісу. Ертеде қазақ үйлеріңде саба екеу болған, қымыздікі, іріткінікі (ікіттікі). Бие байламағандарда әрине біреу.
Сабадағы сүт, айран көп пісілгеннен кейін майы бөлініп шығады. Мұны қолмен алып тұздағаннан кейін қарынға салады. Майдағы іркіт сыртқа шығып, қарында таза сары майдың өзі қалады. Майы айырылған іркіттен құрт қайнатады. Іркітті сусын орнына да ішеді.
Құрт – сары майын айырып алған іркітті қазанға қайнатып әбден қойылған соң қапқа аударып іліп қояды. Қапта тұрып құрт сары суынан арылады. Онан соң өреге баптап жаяды. Күлше, сықпа, шақпақ делінетін үш түрмен бөлініп кептірілетін құрттың бабы өте қиын. Ұлы таудың салқын төсінде кепкен құрт әрі ақ, әрі тұщы келеді.
Ал ыстық жердегі қарайып кетеді және тісті шағатындай қатты келеді. Өте ащы болса, жеуге де сүйкімсіз. Сондықтан да ойдағылар оны шаңқиған күнге емес, көлеңкеге кептіруді ескереді. Көлеңке болғанда да жел соқпаса көгеріп кетуі оп-оңай, сондықтан жел қағатын көлеңке жерде кептірген абзал.

Айран – айран қазақтың бар болса қысы-жазы бірдей ішетін асы. Бұны ұйытудың бабы қиын. Алдымен ашытқысы дұрыс болу керек. Қазіргі кейбіреулер аспиринмен ұйытады. Бұнысы – аусыл болған сиырдың сілекейіндей сүйкімсіз келеді, тұщы болмайды. Қазақ кейде жеңіл-желпі азықтанудың орнына айран ішіп, құрт жей салған. Айранды қазақтар жатарда еттен соң ішкен. Cүтті алдымен қан жылым ғып жылытып, онан соң аздап ашытқы қосып араластырады да, жылы жерге бүркеп, қозғалмайтын ғып қояды. Ертеңінде бір-ақ ашады. Бауырдай болып ұйыған айранды ашқан соң суық жерге қойса тіпті жақсы болады.
Шұбат – түйе сүтінен ашытылатын сусын. Бұл өте майлы, мәйекті келеді. Бір жағынан дәрілік қасиеті де бар. Қазақтар түйенің сүтін шайға қосады. Бұны қосқан шай өңді – шүкір сары келеді. Ішкенде де сиыр сүті қосқан шайдан әлдеқайда жақсы.
Шұбат қуатты әрі сүйкімді тағам, емдік қасиеті мықты дәрілік сусын. Оны республиканың бірқатар сауықтыру орын- дарында көкірек ауруын (туберкулез, бурцулез) емдеу үшін тиімді пайдаланып жүр.
Қымыз – қазақта киелі ас. Бұл әрі тамақ, әрі жанға шипа дәрі.
Қымыз ашытуға көп бап керек. Саба салқын жерде тұруы шарт. Әйтпесе ойдың шіліңгір ыстығы божытып жібереді. Қымызды қотарып алған соң суық тұмаларға торсықпен қою керек.
Таулы жердің қымызы сарғыш келеді де, үстінде қорғасын майы қалқып жүреді. Ойдікі шіңкілдек көк шегір, ащы келеді. Иісі таудікіндей киіз үйдің сыртынан аңқып тұрмайды.
Сиырдың сүті тілінде болатынындай, бие қымызының сапасы жеген шөбінде, түрінде, дайындалған орнында. Қымыз ең алдымен шөпті, онан соң ауа райын, ыдысты, бапты қалайды. Қымызды ашыту үшін саумалды сабаға салқындатып құю қажет. Онан соң құйылған саумал қорға әбден араласқанша пісу керек. Дайындалған саумалды сабадағы ашытқыға құйады. Осыдан кейін соғымның осыған арнайы сақталған, шағылмаған сары кемік жамбасы салынады. Бұның үстіне шүберекке оралған қалампыр, бар болса жылқының уілдірік қазысын шикідей салса тіпті жақсы. Сабаның жанында міндетті түрде жамылғы болады. Бұнымен қымызды өте көп піскеннен кейін жатарда орап тастау керек (суық таулы жерде). Қымызды кемінде үш күнсіз ішпеу керек. Үш күн өткенде құнан, төрт күн өткенде дөнен, бес күн өткенде бесті қымыз дайын болады. Қымыз қанша көп тұрса, қанша көп пісілсе, сонша күшейе түседі. Қымыздың бабына келгені иісінен белгілі. Қалайы, темір ыдыстар қымызға келмейді. Құятын да, ішетін де, қотаратын да ыдыс ағаш пен теріден болса тіпті жақсы. Сауатын көнегі теріден, қотаратын тегенесі мен сапыратын шөміші табылса қайыңнан, үйеңкіден болса әбден жарасады. Бұл ыдыстың қасиеті әрі нілсіз, әрі қалыпты сақтағыш келеді.
Қазақтың ұлттық ойындары

Далалықтардың сәйгүліктерге ерекше ықыласы олардың ат ойындарына деген сүйіспеншілігін туғызды. Қазақтардың мұндай ойындарын санап тауыса алмайсың, және әрбір жігіт ат сайыстарының кем дегенде бір түріне қатысуды өзінің парызы санайды.

Шалғай қашықтықтарға ат жарыстыру – «Аламан бәйге» осындай сайыстардың ежелгі және танымал түрі. Ол халықтың көшпелі тұрмысымен байланысты, оны жылқыны әсіресе жорық немесе жау табындарын айдаған кезде болатын ұзақ сапарларға дайындау үшін, сондай-ақ жануардың тұқымын жетілдіру мақсатында қолданады. «Аламан бәйге» – үлкен мереке-тойлардың немесе ас берудің негізгі құрамдас бөлігі болып саналады. Жарыстар далада, табиғи кедергілерге толы тура жолдың үстінде өткізілген, оған қатысатын жылқының тұқымы мен санына шектеу қойылмаған. Кейде «Аламан бәйге» кезінде алыс қашықтыққа шыдамдай, аттар зорығып өлген, ал кейбіреулері сирақтарын сындырып, иелерімен бірге жолда қалған.
Қазақтар сәйгүліктеріне тіл-көз тиеді деп қорыққан, одан сақтану үшін бәйгеге қосатын тұлпарларды ешкімге көрсетпей, үстіне жабу жабады, жануардың құйрық-жалын өріп, әр жеріне үкінің қауырсындары мен тіл-көзден сақтайтын тұмар тағады. Шабандоздыққа әдетте 8-14 жас аралығындағы жасөспірім балаларды алған.
Сонымен қатар, қарапайым «бәйге» де бар. Ол тегіс жерде тура, бұрылыстары бар жолмен, немесе тұйық шеңбер бойымен өткізілетін болған. Оған жай көтерем атпен де қатысуға болатын. 
Қазақ жастарының сүйікті ойын-сауықтарының бірі – «Қыз қуу». Бұл ойын бізге бағзы сақ дәуірінен келіп жеткен. Салт бойынша, жігіт ұнатқан қызын жүйрік тұлпарына мініп, қуып жетуі тиіс болған. Жиын-той кезінде жастар аттарын бұлаңдатып, ашық далаға шығады. Шартты белгі бойынша қыз атқа қамшы басып, жігіттен ұзап, шаба жөнеледі. Жігіт оның соңынан тұра қуады. Бозбала қайткенде де қызды қуып жетіп, бетінен сүюі керек, болмаса ол достарының қалжыңы мен туыстарының айыбына ұшырап, қыздардың келекесі мен шабандоз қайсар қыздың масаттанған көзқарасынан құтыла алмайды. Егер жігіт аруды қуып жете алмаса, ол аттың басын бұрып, қаша жөнелуі тиіс. Енді оның ізінен бетінен сүю үшін емес,.. епсіз бозбаланы қамшымен сабау үшін бойжеткен қуа жөнеледі. Дегенмен, бұл ойын қай дәуірде болмасын, ғашықтар өтетін қатал сыннан көрі, еңбектеген баладан, еңкейген кәріге дейін қызыға тамашалайтын көңілді көрініс болған.
Қазақтың шабандоз қыздары «жорға жарыстарға» қатысқан. Бұл аттардың жүрісі мен шабысы ерекше, жұмсақ және ырғақты. Жарыс кезінде жорғалар жай шабысқа ауыспауы тиіс, бұл ережені бұзғаны үшін айып салынған немесе жарыстан шығарылатын болған. 
Халықтың сүйікті ойындарының бірі «көкпар», онсыз бір де бір той, ас, жиын мен мереке өтпейтін болған. «Көкпар-көкбөрі» қазақ тілінде сұр қасқыр деген мағына береді. Қазақтар үшін қасқыр қас дұшпан болған, ал егер кім де кім осы жыртқышты өлтірсе, оны рудың басшысына ұсынып, ұшасын жиналған қауымның талағына беруге тиіс болған. Бұл күн ерекше мерекеге айналып, барша жұрт өлген аң денесін өзінің ауылына алып кетуге тырысқан, осыдан көкпар күресі пайда болған. Бірақ қасқыр алу әрдайым мүмкін бола бермеген, кейде қасқырдың орнына басы кесілген ешкіні қолданған. Бізге тек «көкбөрі» атауы ғана жеткен, ал ойынның нысаны мен мазмұны өзгерген. Көкпардың екі нұсқасы бар: жалпы тартыс, бұл ойынға көкпар алу үшін әрқайсысы жеке-жеке күресетін аттылардың үлкен саны қатысады; ал дода тартыс кезінде ойыншылар топқа бөлініп тартысады. 
Жігіттер өзінің ептілігі мен шеберлігін «күміс алу» сайысында дәлелдей алатын. Жігіт ат үстінде шауып келе жатып жерден күміс кесегін көтеріп алуы тиіс – ойынның бұрынғы шарты осындай болатын. Орта Азияға жорығы кезінде Александр Македонскийді бұл сайыс ерекше таң қалдырған болатын. Тарихшылардың мәліметтері бойынша, күміс алу ойынын көрген ол: «Атты жауынгер үшін қажетті нағыз дайындық міне осы!» деп таң-тамаша болған. Қазір шабандоз күміс кесегінің орнына, шауып келе жатып жылдам төмен иіліп, бірде оң жағынан, бірде сол жағынан орамалдарға түйілген теңгелерді көтереді. Бір шабыс кезінде орамалдардың неғұрлым көп санын көтерген жігіт жеңімпаз саналады. 
Мақсаты ат үстіндегі бәсекелесті ерінен түсіріп тастау болған күрестің түрі «аударыспақ» деп аталған. Оған орасан күшке, ептілік пен төзімділікке ие және ат үйрету шеберлігін игерген жігіт ағалары ғана қатысқан. Әдетте мұндай шеберлер бүкіл ауылдың және рудың атынан жарысқа шығатын болған. 
Аса ірі тойларда қазақтар көне әскери ойындардың бірі, салт аттылардың найзалармен күш сынасуы – «сайыс» өткізетін болған. Сайысқа бөлек рулардың немесе көршілес халықтардың батырлары қатысқан. Қатысушылар қажетті қару-жарақпен жабдықталып, ұшы доғал ағаш найзалармен қаруланған. Сайыстың мақсаты – бәсекелесті аттан түсіру, немесе оған күресті жалғастыра алмайтындай етіп соққы беру. Кейде сайыс кезінде ойыншылар мерт болып, қызулықпен елеулі қақтығыстар да орын алатын болған. Осының салдарынан патшалық әкімшілік бұл ойынға тыйым салды. 
Қазақтардың арасында мерген садақшылар көп болған, себебі мергендік күш, ептілік және батылдықпен қатар нағыз жігіттің міндетті қасиеті болып саналған. Мергендер садақтан нысанаға ату – «жамбы атуда» күш сынасқан. Жерде тұрып, атта отырып және шауып келе жатып атуға болатын. Атыстың нысанасы жамбы (күміс табақша) болатын, оны аттың жалынан иірілген жіңішке жіпке байлап, биік бағанның маңдайшасына ілетін. Нысанаға тию бәрінің қолынан келмейтін. Неғұрлым дұрыс тәсіл жіпке көздеу болатын. Ілінген жамбы жерге түсуі үшін оған дәлдеп тигізу қажет. 
Халық өз жігіттерінің батыл, мықты және епті болғанын қалайтын. Осы мақалада сипатталған ойындар тек сауық құрудың ғана емес, өмірлік маңызға ие дағдыларды дамытудың құралы болатын. Олардың бәсекелік сипаты жастардың күші мен ептілігін арттырып, төзімділігін күшейтуге, батылдық пен ерлікті және көшпелі шаруа мен батыр сарбаз үшін қажетті көптеген басқа да қасиеттерді тәрбиелеуге септігін тигізетін. Сонымен қатар, халық ойындарының құндылығы – олардан халықтың рухани мәдениеті көрініп, әрбір жиын-той кермет көрініске айналатындығында.

Қазақтың ұлттық аспаптары.
 Адырна 
Адырна - қазақ халқының өте ерте заманнан келе жатқан көп ішекті музыка аспабының бірі. Ежелгі заманда бұл аспапты аңшылар ұстаған. Садақ атып, жебе тартып, аң- құстарды аулаған. Әуелде адырна садақ пішінді болды. Кейін бұл аспапты бұғы, марал, арқар тұрпатты аңдардың тұлғасына ұқсастырып жасады. Әуелі ағаштан құрап шанақ, мүйіз жасалынып, шанақтың асты- үсті терімен қапталады.Мүйізге жағалай құлақтар бекітіліп, ішіктер байланады. Сөйтіп, аспапты екі тізенің үстіне қойып, оң қол, сол қол саусақтарымен іліп тартып ойнайды. 
Аса таяқ 
Аса таяқ - сілку арқылы үн шығаратын көне музыкалық аспап. Ұзындығы 110- 130 см. Тұтас ағаштан арнайы қалыпта жасалады. Басы күрек тектес. Бас жағына түрлі темір сақиналардан сылдырмақтар тағылып, өрнектермен әшекейленеді. Аса таяқ өзіндік үнімен ерекшеленеді. Аспапты ырғап, шайқап ойнайды. Аса таяқ аспабын ертеде көбінесе бақсылар қолданған. Қазіргі кезде көне үлгілері қайта жасалынып, ұрмалы музыкалық аспаптар тобына қосылады. 
Домбыра 
Домбыра - қазақ халқының арасына өте ерте және кең тараған, ғасырлар сырын сақтаған қос ішекті шертіп ойнайтын музыкалық аспаптың бірі. Өзіне тән ерекшелігі бар, ішекті, шертпелі аспаптар тобына жатады. Домбыра әр түрлі үлгіде тұтас ағаштан ойылып, немесе құрап жасалады. Мойнына он тоғыздан жиырма екі санына дейін пернелер байланады. Арнайы құлақ күйге келтіріледі.Домбыраның екі ішектісінен басқада үш ішекті, қос жақты, кең шанақты, қуыс мойын, шіңкілдек деп аталатын түрлері бар. Даусы майда, қоңыр, құлаққа жағымды. 
Дауылпаз 
Дауылпаз - ұрып ойналатын музыкалық көне аспаптың бірі. Халық тұрмысында кеңінен қолданылған. Әсіресе, бұрынғы кезде, жаугершілікте дабыл қағып, белгі беру үшін пайдаланған. Аспаптың жасалу құрылысы анағұрлым күрделі. Ол тұтас ағаштан ойылып жасалады. Бет шанағы терімен, қапталады. Иыққа асып алып алу үшін қайыстан арнайы аспалы бау бекітіледі. Дауылпаз ағаш тоқпақпен ұру арқылы дыбысталады. Қазіргі кезде дауылпаз аспабы көптеген фольклорлық ансамбльдерде кеңінен қолданылып жүр. Дауылпаз тектес аспаптар әр түрлі атпен басқа халықтарда да кездеседі. Айталық, өзбек халқында - «Тәбльбасс», Қырғызда « Доолбас» деп аталады. 
Жетіген 
Жетіген - қазақ халқының өте ерте заманнан келе жатқан жеті ішекті шертпелі музыка аспабы. Аспап ағаштан құрастырылып жасалады. Құрылысы өте қарапайым. Жетіген аспабы талай жүздеген жылдар өтседе, баяғы қарапа йым күйінде. Жетілдірілген түрінде он үш ішек байланып, арнайы тиектер қойылады. Аспаптың үні өте нәзік, құлаққа жағымды. Ел арасында аспаптың шығуы жайында көптеген аңыздар айтылады. Сол бір аңыздың бірінде : өткен заманда өмір сүрген бір қарияның жеті баласынан айрылған қасіретті қайғысынан туындаған әуен- деседі. Бізге «жетіген» деген атау осылай жеткен. Қазіргі кезде жетіген аспабы көптеген ансамбльде ойналып, кеңінен насихатталып келеді. 
Желбуаз 
Желбуаз – үрлемелі аспаптар тобына жататын, ерте заманнан келе жатқан, ел көзіне еленбеген көне музыкалық аспабының бірі. Аспап иленген мал терісінен жасалады. Сырт көрінісі меске ұқсас. Аузын бекітіп тұратын тығыны болады.Әуен шығаратын екі сырнай түтікше бекітеді. Мойынға асып алып жүруге ыңғайлап, қайыстан арнайы бау тағылады. Ұстап жүруге өте жеңіл. «Желбуаз» аспабын белгілі компазитор Н. Тілендиев « Отырар сазы» оркестрінде қолданды. 
Қыл қобыз 
Қыл қобыз - ерте заманнан келе жатқан қазақ халқының екі ішекті ысқышпен ойналатын аспабының бірі. Өзіндік жасырын сыры мол, адамның еркіне көне қоймайтын, күрделі аспап. Ішегі жылқының қылынан жасалады. Қобыз аспабының екі ішектісімен бірге – үш, төрт ішектілер және «нар қобыз», «жез қобыз» деп аталатын түрлері де бар.Қобызды ағаштан шауып немесе құрап жасайды. Беті жартылай терімен қапталады. Ол дыбыстың жаңғырып шығуы үшін керек. Ерте заманда қобызды тек бақсы – балгерлер ғана ұстаған. Халық аңызында қобыздың пайда болуы Қорқыт ата есімімен тығыз байланысты екені де айтылады. 
Сақпан 
Сақпан - өзіндік үнімен ерекшеленетін сілкімелі қазақ халқының көне музыкалық аспаптарының бірі. Ертеде үй тұрмысында, әсіресе мал шаруашылығында кеңінен қолданылған. Қойшылар көктемгі төл кезінде бұл аспаптың дыбысымен қой қайырған. Шаруалар егістікке қонған құстарды үркіту үшін де пайдаланған. Кейбір өнерпаздар сақпанмен өзінің әуенін сүйемелдеген.Сөйтіп, сақпан музыкалық аспап дәрежесіне көтерілді. 
Шаң қобыз 
Шаң қобыз - бітімі бөлек, ойналуы ерекше қазақ халқының көне музыкалық аспабы. Үні құлаққа жағымды, адам даусына жақын. Аспапта ойнау ерін мен тістің арасындағы қуысқа тікелей байланысты. Ойнау кезінде орындаушы оң қолымен тілшенің ұшын шалып отырып, шапшаңдата дыбыстайды. Дыбысы тілшені қозғалысқа келтіргенде шығады.Аспапта жеке ән- күй орындап қана қоймай, басқа да көне музыка аспаптарымен бірге халық әуендерін сүйемелдеуге болады. Шаң қобыз аспабының құрылысы қарапайым, жұқа тақтайшадан жасалады. 
 
Қазақстанның халықаралық қатынастары.

Кеңес одағының қол астында болған елдердің көпшілігі тәуелсіздік алғаннан бері әлеуметтік экономикалық проблемаларды шешудің жаңа қадамдарын іздеумен және ендірумен айналысуда. 

Қазақстанның сыртқы саяси және экономикалық байланыстарында Шығыс Еуропаға көрнекті орын беріледі. Өтпелі кезеңдегі аймақтың елдері қайта құрылу жолына түсіп, экономикалық, әлеуметтік, ұлттық мәселелерді шешуде айтарлықтай тәжірибе жинақтады. 1989 жылы басталған осы аймақта демократиялық мемлекеттер қалыптастыру процессі қазірде түбегейлі аяқталған. 

Халықаралық қатынастар саласында Шығыс Еуропа елдері де, Қазақстанға да басты міндет - әлемдік қауымдастыққа бірте-бірте бейімделу. Қазақстанның осы мемлекеттермен екі жақты және көп жақты байланыстарының дамуы біздің еліміздің халықаралық сахнадағы ұстанымын нығайтатын бірден-бір фактор. Қазақстан үшін аймақтағы елдерді демократизациялау процессі, атап айтқанда, әлеуметтік және ұлттық мәселелерді шешу тәжірибесі, жаңа демократиялық институттарды құру және тоталитарлық-бюрократтық реттеу тәжірибесі маңызды. Өз кезегінде Қазақстандағы демократиялық құрылымдардың табысты жылжуы Шығыс Еуропа елдері тарапынан ел басшылығының саясатына сенім тудырады. Бұл фактор геостратегиялық орнымен, саяси тұрақтылығымен және табиғи ресурстарымен біріге келе Қазақстанды Шығыс Еуропа елдері үшін олардың Орталық Азия аймағындағы саяси және экономикалық мүдделерге көзқарасы тұрғысынан тамаша әріптесі. Технологиялар алмасуда, нарық іздеуде, серіктестікті дамытуда көңіл аудара отырып Шығыс Еуропа елдері Қазақстанның сыртқы экономикалық қызметінде маңызды орын алады. 

Қазақстан мен Шығыс Еуропа елдері арасындағы ортақ мүдделердің бір көрінісі – Қазақстанның Орталық Азия мемлекеттерінің ішінен территориясы, географиялық жағдайы және пайдалы қазбаларының мол қоры жағынан ерекше орын алатындығы. Қазақстан Республикасының басқа мемлекеттерге қарағанда аймақтық беделінің ерекше екендігінің негізділігі. Табиғи мол байлығы және еліміздің Еуразиядағы геосаяси жағдайы, Қазақстан үкіметінің халықаралық қатынастардағы белсенді саясаты БҰҰ-ның құрамында, аймақтық ұйымдар шеңберіндегі нақты қадамдары көңілге сенім тудырады. 

Шығыс Еуропа елдерінің нарығы, олардың әлеуметтік-экономикалық реформаларының тәжірибесі, Еуропадағы өскелең экономикалық және саяси салмағы, ішкі аймақтық мәселелерді шеше білуі Қазақстан үшін қызығушылық тудырады. Әңгіме экономикалық процесстердің түрлері мен әдістерін көзсіз көшіру туралы емес. Олардың тәжірибесі Қазақстанның халықаралық қатынастардағы жаңа тәсілдерді және әлемдегі геоэкономикалық ауысымдарды түсінуіне мүмкіндік береді.

Қазақстанның Еуропадағы аталған аймақтардың елдерімен байланысу қажеттігін байқай отырып, Қазақстан Еуразиялық геосаяси кеңістікті нығайтып, Азия мен Еуропа арасын байланыстыруда. Бұл жұмыста ішкі саяси қызметке, өзара пайдалы қатынастарды дамытуға жағдай жасауға басымдылық беріледі.

XXI ғасырға Шығыс Еуропа елдері нарықтық экономиканың мықты қорымен және жүйелі реформалармен кірді.Табысты реформаларға ықпал ететін ішкі саяси тұрақтылық, шетел капиталын аймақтағы елдерге тарту жағдайы мен кепілділігі, инвестициялар, технологиялар, туристер тарту жөніндегі ашық есіктер саясаты; кез-келген жобаға қызмет көрсетуге және несие ресурстары арқылы кең қызметті іске асыруға мүмкіндік беретін дамыған қаржылық инфрақұрылым; түрлі механизмдер арқылы экономикалық дамуды реттеу сияқты жүйелерге ерекше орын беріледі. Мұның барлығы Шығыс Еуропа елдерінің реформалық тәжірибесін зерттеу үшін талпынуға мүмкіндік береді.

Әрине, Орталық Азияның маңызды мемлекеттерінің бірі Қазақстан мен Шығыс Еуропа аймағының елдері бір-біріне қажет: Шығыс Еуропа-жаңа технологияларды экспорттау, Орталық Азияның ішкі нарығын меңгеру үшін трамплин жасау үшін; Қазақстан-экономиканың аса мұқтаж салаларына қажетті инвестиция, заманауй технологиялар тарту, өзінің сыртқы саудасын осы елдермен теңестіру үшін. Сондай-ақ, экономикалық даму үлгілерінің тәжірибесін зерттеу және Азия мен Еуропа арасындағы көпір болу қажеттілігі тұр.

Әрине, аймақтағы елдердің экономикалық даму үлгісін әспеттеудің қажеті жоқ. Олардың түрлі мәселелерге көзқарастарында айырмашылық болған және бола береді. Шығыс Еуропа үшін капитализмнің түрлі формасы тән. Венгрияда экономикалық шетел капиталы басты рол ойнайтын болғандықтан либералды капитализм. Польша капитализм дамуының итальяндық жолымен келе жатыр: концерндердің көпшілігі мемлекет билігінде, бірақ үлкен сектор шағын және орта фирмаларда. Чехия мен Словакияда француз жүйесі басым. Румыния мен Болгарияда латынамерикандық жүйеге ұқсас капитализм іске асырылуда.

Шетел инвесторларының иелігіне өнеркәсіпті үлкен және орта мекемелерді бере отырып, шағын және орта бизнестің өсуін реттей отырып Шығыс Еуропа елдері жаңа жоғары технологияларды меңгерді және меңгере бермек.

Жоғарыда айтылғандар елшіліктің аймақтағы елдердің тәжірибесін зерттеу, түрлі механизмдерді пайдалана отырып, екі жақты ынтымақтастықты дамыту арқылы реформалардың қозғалуына ықпал етуді қамтамасыз ету жұмыстарының бағытын анықтады. 

Теміржол жүктерінің өтуіне жағдай жасаса, онда біздің еліміз өзінің көне қызметі- Ұлы Жібек жолын қайта қалпына келтіріп, көбейтеді. Орталық және Шығыс Еуропа Астанада өткен тасымалдау жөніндегі ТрансЕвразия конференциясына қатысуы осының тікелей айғағы.

Қазақстан мен Шығыс Еуропа елдері кең мағынадағы еуразиялық қауіпсіздіктің нығаюына ықпал ете отырып, жан-жақты, өзара пайдалы ынтымақтастықты құруға мүмкіндіктері мол. Бұл мүмкіндіктер тәжірибеде қаншалықты кең қолданылса, қызыққан тараптар соншалықты пайда алады.

Қазақстанның Еуропа елдерімен өзара түсінісу шеңбері қанша кең болса, Қазақстанның әлемдік жүйеден мүмкіндіктерін пайдалана отырып және XXI ғасырдың шындықтарын пайдалана отырып алатын орны соншалықты жоғары болмақ.

Қазақстанның 2030 бағдарламасы
Әрбір мемлекет өзінің дамуы және әлемдік аренада өзінің орнын қалыптастыруы алдына қойған мақсатына байланысты. Мемлекеттің мақсаты ретінде бүгінгі таңда ұзақ, орта, қысқа мерзімді даму жоспарлары арқасында жүзеге асырылып отырылады. Сондай ұзақ жылдық даму жоспары ретінде стратегиялық жоспарды атауға болады.

Біздің мемлекетімізде Президенттің бастамасымен 1997 жылы «ҚАЗАҚСТАН 2030» даму стратегиясы қабылданды. Бұл ұзақ жылдық бағдарламада Қазақстан Республикасының Президенті Қазақстанды 2030 жылы дамыған өркениетті мемлекеттердің арасындағы белді мемлекет ретінде көргісі келетінін атап көрсетті.

Жалпы Қазақстанның бұл даму стратегиясы негізгі жеті басымдық арқылы жүзеге асырылады. Оларға:

1. Ұлттық қауіпсіздік;

2. Ішкі саяси тұрақтылық пен қоғамның топтасуы;

3. экономикалық өсу;

4. Қазақстан азаматтарының денсаулығы, білімі мен әл-ауқаты;

5. Энергетика ресурстары;
6. Инфрақұрылым, әсіресе, көлік және байланыс;
7. Кәсіпқой мемлекет құру. 
Сондай-ақ даму стратегиясын жүзеге асыру негізгі қабылданған үш жылдық, бес жылдық, он жылдық даму бағдарламалары арқылы жүзеге асырылып отырылады.
Тақырыптың қызықтылығы, Қазақстанның дамуы үшін маңызды саналатын 2030 жылға дейін даму сратегиясын талдау арқылы оның негізгі экономикалық мақсаттарын ашу және танып білу.
Тақырыптың актуалдығы. Қазақстанның қазіргі күнде атқарып жатқан қызметтері осы даму стратегиясына негізделіп жүргізіледі. Мемлекеттің дамуындағы бұл стратегияның орны ерекше және маңызды болып саналуы тақырыптың бүгінгі таңдағы маңыздылығын арттыра түседі.

Қазақстанның дамуы үшін бұл қабылданған стратегияның менің ойымша маңызы зор. Себебі біздің әсем мемлекетіміздің дамуына және мақсаттарын айқындауына ең қажетті осы стратегия болып табылады. Себебі бұл стартегияда қарастырылған әрбір басымдылыққа ие бағыттар экономиканың өсуіне, халықты өркениеттілікке жеткізуге, жалпы Қазақстанды алдыңғы қатарлы елдердің қатарынан көруімізге зор ықпалын тигізеді. Қазақстан дамуының негізгі бағдары - «Қазақстан-2030» стратегиясында көрсетілген міндеттер жоспарға сай жүзеге асырылып келеді. Бұл туралы бүгін аталмыш құжаттың 13 жылдығына арнайы ұйымдастырылған «Стратегия - 2030: тұрақты даму жолы» атты   халықаралық конференция барысында Премьер-Министрдің орынбасары, Индустрия және сауда министрі Әсет Исекешев мәлім етті.

Оның айтуынша, құжаттағы 2010 жылдарға дейін жоспарланған міндеттер толығымен орындалды. «Біз бұл міндеттерді тіпті 2008 жылдың өзінде орындап үлгердік десе болады. Нақтырақ айтқанда, 2008 жылы елдің ішкі жалпы өнім көрсеткіші 2 есеге артты. Ал 13 жыл ішінде ішкі жалпы өнім 6 есеге көбейді. Жан басына шаққандағы ішкі жалпы өнім көрсеткіші 4 есеге артып, биылғы жыл бұл меже 7 мың АҚШ долларынан асып жығылды. Сондай-ақ тікелей шет ел инвестицияларының мөлшері 118 миллиард АҚШ долларын құрап, еліміздің халықаралық активтерінің құны ұлттық қорды қоса есептегенде 57 миллиард долларға жетті», - деді министр.

Сондай-ақ ол сөзінде банк сақтандыру секторы мен жинақтаушы зейнетақы жүйесінің қызметінің нығайып келе жатқандығын атап өтті. «Әрине, бұның барлығына біз оп-оңай қол жеткізе салған жоқпыз. Үлкен қиындықтарды да бастан өткердік. Дегенмен біз әлі тұрақты дамып келеміз. Өйткені біз өзімізге төнген қауіп-қатерден сақтана білдік»,- деді Ә.Исекешев.

Қазақстанның өнеркәсібі

Бүгінгі  күні   Қазақстан   экономикасында   үлкен   орын   алып ,  мемлекеттің   гүлденуіне   үлес  қосып отырған өнеркәсіп салаларының бұрынғы қалыптасуы мен дамуы тарихын зерелеп қарайтын болсақ, оның бірнеше кезеңнен өткенін көруге болады.

Қазақ даласы, оның қазба байлығы туралы деректерді жинаған Ресей империясының мақсаты біреу ғана - елді арзан шикізат көзіне айналдыру, емін-еркін пайдалану болды. Арнайы экспедициялар жабдықтап, барлау жұмыстарын жүргізе отырып, қазына байлықтың шоғырланған жерін игеру үшін орыс және шетел кәсіпкерлерінің еркін кіруіне мүмкіндік берді.  Қазақстанның  капиталистік өнеркәсібі басынан-ақ нақты отаршылдық сипатта болды. Монополистік капитализм дәуірінде отар елдер мен тәуелді  мемлекеттер  бірінші кезекте үстемдік етуші метрополияның өнеркәсіп тауарларын өткізу және капитал салу көзі болып қалды. Бұл шетелде монополистерге құлдыққа түскен елдердің  экономикасын  толық өз қолына  алып , бақылау жасауына мүмкіндік берді. Метрополиялар отарлар мен тәуелді елдерге экспортқа тауар шығаруды олардың капиталын салу негізінде ғана жүрді, себебі қажетті мөлшерді пайда түсіру үшін емес, бұл елдерді арзан шикізат көзі мен жері, үнемі тұратын жұмыссыздыққа байланысты болатын арзан жұмыс күші, жалпы бұқара халықтың қайыршылығы мен кең көлемдегі пайдаланылатын күшпен жұмыс жасату, соның ішінде әйелдер мен балалардың арзан еңбегін пайдалану үшін салынды.

 Қазақстанның  өнеркәсібі Ресей империасы тұсында да, Кеңес өкіметінің кезінде де Отандық өнеркәсіптің дамуы мен  гүлденуіне  қызмет еткен жоқ. Екі билік дәуірінде де  Қазақстан  арзан шикізат көзі болып қала берді. Соншама байлықтың табыс кілтін қолына ұстаған Орталықтан аса алмай, Қазақстан түскен пайданың болмашы бөлігіне ғана ие болды. Басқару жүйесіндегі әкімшілдік пен әміршілдіктің лебі өнеркәсіп саласына да тиді. Бұл жүйе жеке ұйым, кәсіпорын, тұтас өнеркәсіп аймағының мүддесімен санаспады. Шикізаттың бағасы да, дайын өнімнің де құны төмен болды, әрі қазба байлығын игеруші өндіріс орнының да, еңбек еткен мыңдаған адамдардың да алған пайдасы шамалы болды. Қалыптасқан жоспарлы  экономиканың  талабы бойынша Одақтық және Республикалық бюджеттен тиімділігі аз, тоқырау жағдайындағы өндіріс орындарына қаржы бөлініп, сақталынса, керісінше жақсы көрсеткіштерге жетіп, сапалы өнім алған кәсіпорындардың тапқан табысын өз қажетіне жаратуға құқығы болмады. Ынталандыру мүмкіндігінен айрылған өнеркәсіп өндірістері құлдырап, дағдарысқа ұшырады. Демек Қазақстанның өнеркәсібінің дамуы туралы мынадай тұжырым жасауға болады:

1. ХІХ ғасырдың екінші жартысында Ресей империясының боданында бола отырып, Қазақстанға біртіндеп капиталистік қатынастар енді және отарлаушы елдің арзан шикізат көзіне айналды.

2. Патшалық Ресей қазақ жеріне орыс және шетел капиталын өз мүддесі үшін енгізді.

3. Ал 1917-1940 жылдары да өнеркәсіптің дамуы Кеңес өкіметінің экономикалық саясатына сай жүзеге асты. Индустриаландыру процесінің нәтижесінде өнеркәсіпте алға жылжулар болды. Соған қарамастан Қазақстан шикізат көзі болып қала берді. Өйткені жетекші өндіріс салалары қарыштап дамымады.

4. Соған қарамастан Қазақстанда революцияға дейін бой көтермеген өнеркәсіп салаларының тармақтары пайда болды және ол индустриаландыру үрдісінде оның құрамдас бөлігіне айналды.
